МИНЕ УРАТЫП АЛҒАН ДОНЪЯ...
Дуҫтар, кескәйҙәрҙе тирә-яҡ мөхит, кеше, үҫемлектәр һәм хайуандар донъяһы, ваҡыт төшөнсәһе, тәбиғәт күренештәре һ.б. менән таныштырыу өсөн башҡортса материалдар һәм күргәҙмә әсбаптар, шиғырҙар менән уртаҡлашайыҡ)))
ЙЫҺАНҒА БӘЙЛЕ ҠЫҘЫҠЛЫ МӘҒЛҮМӘТТӘР 
- Йыһандағы тәүге ҡатын-ҡыҙ Валентина Терешкова була. Ул “Восток-6” йыһан карабында Ер тирәләй 48 тапҡыр әйләнеп сыға. 
- Айҙағы тәүге кешеләр Американан Нил Армстронг менән Эдвин Олдрин була. Улар 1969 йылдың июлендә Айға “Аполлон-11” йыһан карабының ай модулен ултырта. 
- Йыһанда иң оҙаҡ булған космонавт - Валерий Поляков. Ул “Мир” йыһан комплексы бортында 438 көн булғандан һуң, Ергә 1995 йылдың 22 мартында әйләнеп ҡайта. 
- Йыһанға осҡан кешене Рәсәйҙә - космонавт, АҠШ-та - астронавт, Францияла - спасьонавт, Ҡытайҙа тайконавт тип атайҙар. 
- Йыһанда бер көндө 16 тапҡыр таң атыуын күрергә мөмкин. Түбән орбитала Ҡояш ярты сәғәт һайын ҡалҡып тора. 
- Йыһанда кеше оҙоная. Ерҙең тартыу көсө булмау сәбәпле, умыртҡа бер ни тиклем һуҙыла һәм кеше яҡынса 5-8 сантиметрға оҙоная. 
- Ерҙә саҡта хырылдап йоҡлаған кешеләр йыһанда был ғәҙәтенән ҡотола. Сөнки хырылдауға тартыу көсө килтерә, ә йыһанда ул юҡ. 
- Ауырлыҡ көсө барлығы онотола. Ергә әйләнеп ҡайтҡас, космонавтарға ғәҙәти шарттарға яңынан яраҡлашыуы ярайһы ауыр ғына. Айырыуса астронавтар әйберҙәрҙең төшөп китеүенә күнегә алмай йонсой, сөнки уларҙың һауала иркен осоп йөрөүенә өйрәнеп өлгөрәләр.

ҒИНУАР 
Ғинуар - сатлама һыуыҡтар айы. Иң көслө һыуыҡтар беҙҙең республикала 1959, 1963, 1979 йылдарҙың ғинуарында күҙəтелде. Иғтибарлап ҡараһаң, ҡаты һыуыҡтар һəр 10 йыл һайын ҡабатланып тора. Əммə иң һыуыҡ ғинуар 1969 йылда булды, 30 градуслы һалҡындар теүəл 20 көн буйы торҙо. 
Халыҡ ғинуарға ҡарап йəйҙең нисек килеүе тураһында күп һынамыштар əйтеп ҡалдырған. Мəҫəлəн, 25 ғинуар ҡояшлы икəн - күсмə ҡоштарҙың көньяҡтан иртəрəк ҡайтыуҙарын көт. Ылыҫлы урмандарҙа шыршы турғайы оя ҡора. Улар үҙҙəренең балаларына шыршы, ҡарағай, аҡ шыршының орлоҡтарын ашаталар. 
Мышылар ғинуарҙа мөгөҙҙəрен ташлап китə. Тейендəр ҡарағай, шыршыларҙың өлгөргəн орлоҡтары менəн туҡланалар. Ғинуарҙа көн сəғəт ярымға оҙоная. (Е.Кучеров)

ФЕВРАЛЬ 
Иң күп ҡар февралдə яуа. Был айҙа ҡаты һыуыҡтар һаҡлана, əммə улар араһында епшек көндəр ҙə күҙəтелə. Температура плюс 9,2 градустан (1970) минус 38,5 (1951) градусҡа тиклем тирбəлергə мөмкин. Аҙыҡ эҙлəп мышылар, ҡоралайҙар ҙур аралыҡтарҙы үтəлəр. Ҡорҙар ҡайын бөрөһө, алҡаһы, ə һуйырҙар ҡарағай ылыҫы менəн туҡлана. 
Ҡуяндарҙың, төлкөлəрҙең, тейендəрҙең, аҫтарҙың, һуҫарҙарҙың, көҙəндəрҙең “туй уйындары” башлана. Һоро айыуҙарҙың өңдəрендə балалары тыуа. Һыу йылына төшə, балыҡ һəйбəт ҡаба башлай.
15 февралдə ҡар яуһа, яҙ һуңлап килə, һыуыҡ була. Февраль аҙағында ҡар ирей төшə. Календарьбуйынса — ҡыш аҙағы, əммə беҙҙең яҡтарҙа мартты ла ҡыш тип иҫəплəргə мөмкин.  (Е.Кучеров)
МАРТ 
Март — яҙҙың тəүге айы. Шулай ҙа был айҙа бурандар ҡотора, ҡарҙар яуа. Ысын фенологик яҙ тик ай аҙағында ғына килə. Ҡар ирей башлау менəн йылы яҡтан ҡарғалар ҡайта. Март аҙағында ҡайһы бер үлəндəр ҙə “уяна” башлай. Ҡуяндың балалары тыуа. Селдəр парлаша. Күп кенə хайуандар мартта 
тундарын алмаштыра. 
Яҙҙы оҙаҡ ятып селтəрлəнеп бөткəн епшек ҡарҙан да, ҡыйыҡтарҙа эленеп торған боҙбармаҡтарҙан да, ҡоштарҙың сырҡылдашыуынан да, тəүге йырғанаҡтарҙың сылтырауынан да тойорға була. (Е.Кучеров)
МАРТ 
Көндән-көн ҡыш йылыраҡ, 
Көндән-көн тыш нурлыраҡ, 
Ҡайтты ҡоштар сыр-сыулап, 
Алыҫ-алыҫ ер урап. 

Ҡоштар менән моң ҡайтты, 
Баҡсабыҙҙа йәм артты. 
Күңелде шул йәм тартты, 
Шуға яратам мартты. (М.Сиражи)

МАЙ 
Майҙы йəшеллек һəм ҡоштар йыры айы тип йөрөтəлəр. Ысынлап та, майҙың тəүге көндəрендə үк урман-ҡырҙар йəшел “күлдəген” кейə. Майҙа һуңғы күсмə ҡоштар — һандуғас, кəкүк, ҡарлуғас ҡайта. Улар оя ҡороп бала сығара. Яҙғы ташҡын кəмей, йылғалар ҙа ярҙарына ҡайта. Тəлмəрйендəр, күп кенə балыҡтар (йəйен, сабаҡ, ажау) был ваҡытта ыуылдырыҡ сəсə. Шуға күрə 10 майҙан 20-һенə тиклем балыҡ тотоу тыйыла. 
Майҙа ялан, баҡса эштəренең иң ҡыҙыу мəле. Йəшелсə ултыртыу, бөртөклө культураларҙы сəсеү, уларҙы төрлө ҡоротҡостарҙан, ҡый үлəндəренəн, ҡырауҙан һаҡлау кеүек хəстəрлектəр етерлек. 
Е.Кучеров
ИЮЛЬ 
Июль — йылдың иң эҫе айы. Был айҙа көн оҙонлоғо ҡыҫҡара бара, ə һауа температураһы көндəн-көн күтəрелə. Əленəн-əле йəшенле ҡойма ямғырҙар яуып үтə. Шуға ла халыҡта июлде “йəшенле ай” тип тə йөрөтəлəр. Был айҙа төрлө емеш-елəк: ҡарағат, ҡурай елəге, сейə өлгөрə. Аҡ бəшмəк, уҫаҡ һəм ҡайын бəшмəге тап ошо айҙа үҫə. 
Июлдə ҡорттар иң күп балды йыя. Сөнки был айҙа иң баллы ағас — йүкə — сəскəгə төрөнə. Башҡа баллы ҡырағай үҫемлектəр: айыу ҡурайы, ҡандала үлəне, көнбағыш сəскə ата. (Е.Кучеров)
АВГУСТ 
Август — йəйҙең һуңғы айы. Көндəр аяҙ тора, ҡайһы берҙə бик ҡыҙыу була, шулай ҙа көҙ һулышы һиҙелə. Төндəр елəҫəйə, иртəлəрҙə һалҡын ысыҡ төшə. Ай аҙаҡтарында ҡырауҙар төшкөлəй. 
Баҡсаларҙа ҡыяр, помидор өлгөрə, сейə, крыжовник, алмалар бешə. 
Витаминдар хазинаһы һаналған гөлйемеш етешə. Ҡыуаҡтарҙа балан, милəш ҡыҙара, муйыл шəрбəтлəнə. Сəтлəүектəр өлгөрə. Бəшмəктəрҙең күп мəле. 
Август айында йыландар үрсей. Ҡайһы бер ҡоштар көньяҡҡа юллана. 
Кейектəр ҡышҡа əҙерлəнə. Бурһыҡтар, тейендəр, йомрандар, алйырҙандар һыуыҡ осорға аҙыҡ запасы əҙерлəй. (Е.Кучеров)
АВГУСТ 
Көндәр йылы әле, төндәр генә 
Хәбәр итә һымаҡ: көҙ етә. 
Аяҙ күктә алсаҡ ҡояш апай 
Йәйҙең һуңғы айын күҙәтә. 
Томрап торған ҡара бөрлөгәнде, 
Ҡарағатты тир ҙә ал ҡабып. 
Тырызыңа үҙе ырғый бәшмәк, 
Сәскәләрҙән тора бал тамып. 
Бәшмәк йыя, сәтләүек тә йыя 
Тумыртҡалар, терпе, тейендәр. 
Көҙ килгәнсе тәртип булдырырға 
Бурһыҡ таҙарына өйөндә. 
Бәрәкәтле, мәшәҡәтле август – 
Уңыш йыя ҡырҙа кешеләр. 
Бар тереклек: ҡоштар, йәнлектәр ҙә, 
Бөжәктәр ҙә хатта эшлеләр. (Ә.Әхмәт-Хужа)
СЕНТЯБРЬ 
Сентябрь ике миҙгелдең — көлəс йəй менəн ҡырыҫ көҙҙөң ҡауышҡан айы. Ай башында һауа бейек, үтə күренмəле була, офоҡтар асыҡ, таҙа тора. 
Йылыһы көндəн-көн һүрелə барһа ла, ҡояш та яҡты йылмая. Артабан күк йөҙө боҙола башлай, тирə-яҡ тəбиғəт көндəн-көн үҙгəрə. Ҡырауҙар төшə, ҡайһы берҙə бөтөнлəй һыуытып ебəрə. Шулай ҙа сентябрь ҡыҫҡа ғына сыуаҡ мəле — əбейҙəр сыуағы менəн ҡыуандыра. 
Сентябрҙе халыҡта “алтын ай” тиҙəр. Ағас япраҡтары һарғая, ай урталарынан япраҡ ҡойондары башлана. Урмандарҙа күплəп бəшмəктəр үҫə. 
Күсер ҡоштар көньяҡҡа юллана. Торна туптары, кейек ҡаҙҙар, өсмөйөшлө сылбырға теҙелеп, йылы яҡҡа оса. Бөжəктəр ҙə аулаҡ урындарға: ағас ҡабығы аҫтына, тупраҡ араһына ҡаса. Ярғанаттар өңдəренə йəшеренə. Ҡырағай януарҙар ҡышҡылыҡҡа аҙыҡ запасы хəстəрлəй. Балыҡтар, күмəк йыйылып, йылға-күлдəрҙең тəрəнерəк урындарына йөҙə. Бағры ыуылдырыҡ сəсə. 
22 сентябрҙə көн менəн төн тигеҙлəнə. Шунан көндəр ҡыҫҡара, төндəр оҙоная башлай. (Е.Кучеров)

ОКТЯБРЬ 
Көҙҙөң беренсе һыуыҡ айы. Əсе елдəр иҫə. Күлəүектəр боҙ менəн ҡаплана. Йыш ҡына ямғырҙар яуа, шуға күрə октябрҙе халыҡта “батҡаҡ айы” тип тə йөрөтəлəр. Тəүге ҡар ҙа яуа, лəкин ул шунда уҡ ирей. 
Күлдəр, быуалар туңа башлай. Иң аҙаҡҡы күсмə ҡоштар китеп бөтə. Уларға алмашҡа ҡыҙылтүштəр, башҡа ҡышлаусы ҡоштар килə. Айыу, бурһыҡ, алйырҙан йоҡоға тала. Баҡсаларҙа ағас ултыртыу дауам итə. Япраҡтар тулыһынса тиерлек ҡойолоп бөтə. 
Тəбиғəт татлы йоҡоһона сумырға əҙерлəнə. Ҡоро əсе елдəрҙəн урмандағы ағастар яланғасланып ҡалған, əйтерһең дə ел япраҡтарҙы өҙгөслəп ергə ташлап, уларҙан алтын балаҫ туҡып йəйгəн. Көҙгө тəбиғəттə ни бары бер сағыу төҫтө күрергə була: əллə ҡайҙан алыҫтан утлы күмерҙəй баҙлап ултырған милəштəр иғтибарҙы йəлеп итə. Һалҡын ҡырауҙарҙан шиңеп, һарғайып ҡыуарған үлəндəр, ҡоштар тубы — бөтөнөһө лə тереклектең ял итергə əҙерлəнеүен белдерə төҫлө. 
Октябрь — көҙ уртаһы. Оҙайлы ямғырҙар, һалҡындар төшөү хас был айға. Башҡорт календары буйынса октябрь ҡарасай тип йөрөтөлə. Һауа торошоноң нисек булыуына, көйһөҙлөгөнə ҡарап был айҙы халыҡ: “Октябрь — ни арба, ни сана”, “Октябрь — ҡара бейə, ноябрь — ала бейə” тип əйткəн. (Е.Кучеров)

ДҮРТ ҺЫЛЫУ 
Ер тирәләп дүрт һылыу 
Әйлән-бәйлән уйнайҙар. 
Диңгеҙҙәрҙе кисәләр, 
Ҡыр-урманды буйлайҙар. 
Ап-аҡ йөҙлө берәүһе 
Ынйы көмөш башлыҡлы, 
Байлыҡ тулы ҡапсыҡлы 
Һәм бик оло ҡашыҡлы. 
Уның һәр бер һулышы 
Ерҙең өҫтөн бәҫәртә. 
Кешеләрҙең йөҙҙәрен 
Алландыра, йәшәртә. 
Ҡапсығын сисеп ҡуйһа, 
Бурандар бурай башлай, 
Ыҙғыр елдәр ҡарҙарҙы 
Ҡырҙарға илтеп ташлай. 
Шул һылыу баҫҡан ерҙә 
Сатлама һыуыҡ була. 
«Ҡыш килде! Ҡыш килде!» — тип, 
Балалар сана шыуа. 
Икенсе һылыу ҡыштың 
Тотонған һул ҡулына 
Һәм баҫып бара һәр саҡ 
Уның үткән юлына. 
Аллы-гөллө күлдәге 
Елдә елберҙәп тора, 
Иҫкитмәле сәскәләр 
Сәсен гел биҙәп тора. 
Уның ҡайнар һулышы 
Ҡарҙы-боҙҙо ҡамсылай. 
Ҡышбикәнең үксәһен 
Ҡаплай көмөш тамсылар. 
Гөлдәр сәскә аталар, 
Йәшәрәләр далалар. 
«Яҙ килде!» — тип һөрәнләп 
Тышта унай балалар. 
Шунан килә йәй апай 
Йәшел яулығын сөйөп, 
Киң ҡырҙарҙың өҫтөндә 
Тыпыр ҙа тыпыр бейеп. 
Иген баҫыуҙарына 
Алтын йүгертеп сыға, 
Болотто ҡыҫып усҡа 
Көмөш тамсылар һыға. 
Еләктәре бешәләр, 
Өҙөлөп үк төшәләр. 
Ҡырҙа эшләп балалар 
Оло булып үҫәләр. 
Йәй артынан моң ғына 
Алтын көҙ атлап килә. 
Ерҙең сикһеҙ байлығын 
Хөрмәтләп, маҡтап килә. 
Бураларҙың ишеген 
Ябып китә үтешләй, 
Инеп сыға мәктәпкә — 
Ҡайҙа ғына етешмәй! 
Емештәр бешә был саҡ 
Алланып та балланып. 
Балалар йылмаялар 
Күңелләнеп, шатланып. 
Шунан тағы ҡыш килә, 
Бигерәк инде йыш килә! 
Ер тирәләй дүрт һылыу 
Әйлән-бәйлән уйнайҙар. 
Уйнайҙар ҙа уйнайҙар, 
Һис бер уйнап туймайҙар. (Р.Назаров)

МИҘГЕЛДӘР 
Йәшел күлдәкле, 
Шат, көләс гелән! 
Һикереп уйнай 
Йәй беҙҙең менән! 
Уҡыуҙар етте, 
Йәй артта ҡалды. 
Һары бишмәтен 
Көҙ кейеп алды. 
Көндәр һыуытҡас, 
Ерҙән йәм китер. 
Аҡ тунлы бабай – 
Тиҙҙән ҡыш етер. 
Ә гел күңелдә – 
Яҙ ағай атлай! 
Янында күк күҙ 
Яҙһылыу апай! (З.Аҡбутина)

ЯРҺЫУ 
Дыуамал да был 
Ҡышын иҫкән ел. 
Һыҙғырып-шашып, 
Буранлап-ярһып 
Көрттәр өйә гел. 

ЙЫУАШ 
Йыуаш булһа ла 
Яҙын иҫкән ел, 
Күренмәй генә, 
Һиҙҙермәй генә 
Ҡарҙы ашай гел. 

ЙОМАРТ 
Йомарт, бик йомарт 
Йәйен иҫкән ел: 
Шифалы ямғыр, 
Биҙәкле йәйғор 
Бүләк итә гел. 

ИЛАҠ 
Илаҡ, һай, илаҡ 
Көҙөн иҫкән ел. 
Күшегеп-өшөп, 
Өҙлөкһөҙ үкһеп, 
Йәшен түгә гел. (Ф.Мөхәмәтйәнов)

ТӨҘӨҮСЕЛӘР 
Сыбыҡ-сабыҡ йыйып ҡоштар 
Ағасҡа оя ҡора. 
Аптырайым, ел дә иҫә, 
Улар ҡоламай, тора. 
Конструктор менән иҙәнгә 
Нығытып йорт төҙөйөм. 
Яңылыш бер бармаҡ тейһен, 
Емерелә. Юҡ өйөм! 
Ә улар был оҫталыҡҡа 
Ҡайҙан өйрәнде икән? 
Әллә мин дә сыбыҡ менән 
Төҙөп ҡарайым микән? (Г.Муллабаева)

ЙЫЛДЫҢ ДҮРТ МИҘГЕЛЕ 
Ҡарҙар ирене, 
Һыуҙар йүгерҙе, 
Илап йылғалар, 
Йәштәр түгелде. 
Көндәр оҙая, 
Төндәр ҡыҫҡара, 
Был ҡайһы ваҡыт, 
Йә, әйтеп ҡара? (Яҙ) 

Ашлыҡтар үҫте, 
Башаҡтар беште, 
Ҡояш бешерә, 
Тиргә төшөрә. 
Халыҡ ашыға, 
Китә баҫыуға, 
Игенен ура - 
Был ҡай саҡ була? (Йәй) 

Ҡырҙар буш ҡала, 
Ямғырҙар яуа, 
Ерҙәр дымлана - 
Был ҡай саҡ була? (Көҙ) 

Һәр ер ҡарланған , 
Һыуҙар боҙланған , 
Уйнай ел-буран - 
Был ҡай саҡ, туған? (Ҡыш) 
(Ғабдулла Туҡай)
АҘНА АҒАЙ БАЛАЛАРЫ 
Аҙна ағай балаларын 
Теҙеп ҡуйған бер сафҡа, 
Бойорған ул улдарына 
Тигеҙ сафтан сыҡмаҫҡа! 

Ә улдары тыңламаған, 
Шаярған, көлгән, ҡасҡан. 
Шәмбе, сафты башлайым тип, 
Иң алға барып баҫҡан. 

Йәкшәмбенең йәне көйгән: 
“Ниңә торам иң артта?” 
Икенсе булып баҫҡан ул, 
Йүгереп килеп сафҡа. 

Кесаҙна тора өсөнсө: 
“Ошо булыр урыным, 
Мин, дүртенсе булып йөрөп, 
Әллә ҡасан арыным!” 

Шаршамбы бирмәй урынын: 
“Кесаҙна, тәртип боҙма, 
Ҡысҡырма, алда булам, тип, 
Туғандарыңдан уҙма!” 

Ә Йома үҙ урынында, 
Китмәй ситкә бер аҙым: 
“Мин - бишенсе! 
Һис бер ваҡыт 
Юҡ, - ти, - тәртип боҙғаным”. 

Дүшәмбе илап ебәргән: 
“Мин бит беренсе инем, 
Баҫайым үҙ урыныма, 
Зинһар, туғандар, тимен!” 

Матур итеп тамамлайыҡ 
Был шиғырҙың аҙағын. 
Дөрөҫ сафҡа баҫтырығыҙ 
Балаларын Аҙнаның! (Факиһа Туғыҙбаева)

ЕТЕ КӨН 
Беренсе көн - Дүшәмбе, 
Һаумы, дуҫым, иҫәнме?! 

Икенсе көн - Шишәмбе, 
Көндөң, дуҫым, иң шәбе! 

Өсөнсө көн - Шаршамбы, 
Дуҫым, тырышаһыңмы? 

Дүртенсе көн - Кесаҙна, 
Зарланма һин көс аҙға! 

Бишенсе көн - ул Йома, 
Йома көн изге була! 

Алтынсы көн - ул Шәмбе, 
Арыманыңмы әле? 

Етенсе көн - Йәкшәмбе, 
Ял ит, дуҫым, һин, йәме! (Факиһа Туғыҙбаева)




ЙЫЛЫМ – УН ИКЕ АЙЫМ 

Күсәрендә Ер шары бер 
Әйләнеп сыҡҡан һайын, 
Ҡаршылайбыҙ, оҙатабыҙ 
Йылдың ун ике айын. 

ҒИНУАР 
Ҡунаҡҡа килгән Ҡыш бабай, 
Өҫтәлгә һый ҡуйылған. 
Киләсәккә өмөт менән 
Инәбеҙ Яңы йылға. 
Булмаһын Ерҙә яуызлыҡ, 
Ыҙғыш, золом, һәләкәт. 
Бирһен Хоҙай беҙгә һаулыҡ, 
Йортобоҙға – бәрәкәт. 
ҒИНУАР тибеҙ тәүге айҙы, 
Ә борон заман ҡарттар 
Саф башҡортса атағандар: 
ҺЫУЫҒАЙ йәки ҠАНДАР. 

ФЕВРАЛЬ 
Көндәр һаман һыуыҡ тора, 
Һәр ерҙә – ап-аҡ юрған. 
Далаларҙа шайтан бейей, 
Һыҙланып ҡуя урман. 
Кисен клубта, концертта, 
“Артист” ҡыҙҙар-малайҙар 
Ил һаҡлаусы атайҙарын, 
Ағайҙарын ҡотлайҙар. 
Бына шулай килә беҙгә 
ФЕВРАЛЬ – һуңғы ҡышҡы ай. 
Әүәлгесә йөрөткәндә 
ХУТ булыр йәки ШАҠАЙ. 

МАРТ 
Иртә менән инде өйгә 
Яҙҙың тәүге сәләме. 
Әсәйҙәргә бүләк иттек 
Беҙ сәскәләр бәйләмен. 
Ике миҙгел тартҡылаша, 
Дыу килә аҡман-тоҡман. 
Ҡыш күпме тыпырсынмаһын, 
Ер уяна йоҡонан. 
Борон МАРТта йыл башланған, 
Белмәй быны ярамай. 
Олатайҙар телендә ул 
ХӘМӘЛ–НАУРУЗ–БУРАНАЙ. 

АПРЕЛЬ 
Яҡты көнгә тажын аса 
Тәүгеһе сәскәләрҙең. 
Һөйөнә сипылдауына 
Һап-һары бәпкәләрҙең... 
Борос, помидор, ҡыярҙы 
Күсертә түтәлдәргә. 
Яңы хәстәр өйә апрель 
Егәрле бәндәләргә. 
Халыҡ тапҡыр, һәр нәмәгә 
Мәғәнә һалып ҡарай. 
АПРЕЛЬ ала-сола ятҡас, 
ҺӘҮЕР йәки АЛАҒАРАЙ. 

МАЙ 
Ишеттерә иртә-кисен 
Һандуғастар һайрауын, 
Алып сыға майҙандарға 
Бөйөк Еңеү байрамын. 
Килде көндәрҙең матуры, 
Ә төндәрҙең – нурлыһы. 
Ҡуйынында Ер-Әсәнең 
Шыта өмөт орлоғо. 
МАЙға бағлаған өмөтөн 
Электән ата-бабай. 
Шуға ла уны әйткәндәр 
КҮГҮЛӘН йәки ҺАБАНАЙ. 

ИЮНЬ 
Тәбиғәттә тормош бара, 
Ҡоштар бала сығара. 
Тауҙа турғай еләгенең 
Бер сикәһе ҡыҙара. 
Шат балалар, сыр-сыу килеп, 
Йылға тулып һыу инә. 
Иң оҙон көндәре менән 
Йәй башы июнь килә. 
Июндең дә үҙебеҙсә 
Исеме шәп ҡайһылай. 
Берәү түгел, өсәү хатта: 
ҺОРАТАН-ҺОРАТ-ҺӨТАЙ. 
(Мөнир Ишбулатов)

ЙЫЛЫМ – УН ИКЕ АЙЫМ 
Онотһаҡ та беҙ, халыҡтың 
Хәҙерге быуындары, 
Башҡорттарҙың бик борондан 
Булған үҙ календары. 

ИЮЛЬ 
Еләк тирә бала-саға, 
Еңгәй, инәй, апайҙар. 
Яландарҙа ла эш ҡайнай – 
Кәбән һала ағайҙар. 
Көндәр аяҙ, алыҫтарҙа 
Зәңгәрләнә офоҡтар. 
Йүкәлектән, болондарҙан 
Бал ташый күндәм ҡорттар. 
Малдар үләнгә туйына, 
Йомғаҡлана һары май. 
Июлдең исем-шәрифе 
АСАТ-ҺАРЫСА-МАЙАЙ. 

АВГУСТ 
Һис кәрәкмәй әйтеп тороу 
Егәрле балаларға: 
Ҡулдан килгән эштә улар 
Булыша ололарға. 
Өлгөрөп ҡалһаҡ тырышып 
Үҫкән уңышты йыйып, 
Ҡыш кинәнербеҙ, бөгөнгө 
Хеҙмәттең тәмен тойоп. 
АВГУСТ ҡырҙа ең һыҙғанып 
Ураҡ башлай торған ай. 
Боронғолар әйтеүенсә, 
СӨМБӨЛ йәки УРАҒАЙ. 

СЕНТЯБРЬ 
Игендәрҙе – бураларға, 
Бәрәңгене – баҙҙарға 
Һалып ҡуйҙы кешеләр... 
Малдар ҡайтты аҙбарға. 
Уҡыусылар мәктәбендә 
Тырышып алһын белем. 
Иждиһат итһен һәр кеше 
Данларға халҡын, илен. 
Көндәр һәйбәт торғанда ла 
Ваҡыт ҡышҡа тартылмай. 
Йыйҙырҙы барын СЕНТЯБРЬ – 
ҠАРАСА йә ҺАРЫСАЙ. 

ОКТЯБРЬ 
Үҫтергән байлыҡ йыйылғас, 
Бушап ҡалды яландар. 
Һуңғы бураҙнаны ярып 
Ялға ғайтты һабандар. 
Аптырап тормай кешеләр 
Был тәбиғи хикмәткә. 
Өлкәндәр эшенә йөрөй, 
Уҡыусылар – мәктәпкә. 
ОКТЯБРҘЕ АҠРАП тиген, 
ҠАРАСАЙ тип тә ата. 
АҠРАП башында ҡар яуһа, 
Ҡырҡ көн ҡара ер ята. 

НОЯБРЬ 
Күктә йөҙә әүәлгесә 
Ауыр болоттар ялбыр. 
Миҙгелдәр тағы ыҙғыша – 
Ҡар ҡатыш яуа ямғыр. 
Ә кешеләр һиҙмәй эштә 
Көндәр йонсоу торғанды. 
Сөнки йәй төҙәт санаңды, 
Ҡыш әҙерлә арбаңды. 
Төрлө сүрәттә НОЯБРЬ – 
КӘҮЕС-КӘҮИС–ҠЫРПАҒАЙ. 
Башың баҫып эшеңдә бул – 
Тороп ҡалма һыптағай. 



ДЕКАБРЬ 
Ҡояшты ҡаплап, күктәргә 
Һала болот ямауын. 
Асыуланһа, кешеләрҙең 
Семтей ҡолаҡ-танауын. 
Башлап ебәрә беҙ көткән 
Күңелле каникулды. 
Ҡыш бабайға ишек асып, 
Тамамлап ҡуя йылды. 
Бөттө инде ДЕКАБРЬ ҙа – 
ЙӘДИ йәки АҠЪЮЛАЙ. 
Әйләндереп ҡуйҙыҡ бына 
Ун ике айҙы шулай. 
(Мөнир Ишбулатов)

УН ИКЕ АЙ 
Март 
Мин – Март айы – йыл башы, 
Бурандарҙың юлдашы, 
Үҙ исемем Буранай, 
Көрттәргә ер тулған ай. 
Апрель 
Ҡарҙар ергә һеңешкәс, 
Ҡышты яҙ еңә төшкәс, 
Туның һалһаң да ярай, 
Мин килдем, Алағарай. 
Май 
Умырзая күҙен аса, 
Кәкүк ғүмерен һанай, 
Инде сәсеүҙәр башланды, 
Мин килдем бит – Һабанай. 
Июнь 
Һыйыр-малдың һөтө арта, 
Үҫә күпереп үлән, 
Ошо айҙың аҙағында 
Бесәндә күрше-күлән. 
«Тарт!» – тип саҡыра тартай, 
Килдем дә еттем – Һөтай. 
Июль 
Иң эҫе мәл. Сиңерткәләр 
Зыңғырҙай зыңғыр-зыңғыр, 
Һәүкәшемдең һөтө ҡуйы, 
Майыңды туғып өлгөр, 
Ялан тулы сәскә-гөлдөр, 
Ҡыҙарған емеш-еләк, 
Тик йыйып ҡына өлгөр, 
Бигерәк тә мул, бай ай, 
Минең исемем Майай. 
Август 
Инде ураҡ мәле етте, 
Баш ҡоҫҡан арыш-бойҙай, 
Баҡсала алма аллана, 
Мин – ҡунаҡсыл Урағай. 

Сентябрь 
Япраҡтарға һары төштө, 
Тамамлайҙар ҡырҙа эште, 
Яңы уңыш әпәй беште, 
Тупһаға һарысай етте, 
Балалар уҡыуға төштө. 
Октябрь 
Өшөттөрә, ҡара һыуыҡ, 
Боҙ-ямғыр индерә ҡыуып, 
Әсе елдәр япраҡ йолҡа, 
Мин – Ҡарасай, ҡырыҫ холҡом. 
Ноябрь 
Ҡапыл ер китте яҡтырып, 
Ап-аҡ шәл һалды туғай, 
Бала-саға ҡар бәрешә, 
Ҡырпағай килә буғай. 
Декабрь 
Сана юлы төштө инде, 
Тупһала буран тулай, 
Һырғалаҡ шыуа балалар, 
Ишек ҡағам –Аҡъюлай. 
Ғинуар 
Тәҙ(е)рәмдә япраҡ-япраҡ 
Селлә бабай һүрәте. 
Тышта оҙаҡ йөрөп булмай, 
Уҫаллығым күрһәттем, 
Ҡолаҡты семтеп, ай-һай, 
Бейетәм бит – Һыуығай. 

Февраль 
Шығырҙатып мин туңдырам, 
Ҡапҡаларҙы ел шаҡый, 
Бик тиҙ генә үтеп китәм, 
Иң ҡыҫҡа ай – мин Шаҡай. 
(Ф.Х. ҒӨБӘЙҘУЛЛИНА)

ЙЫЛ БАБАЙҘЫҢ БАЛАЛАРЫ 
Йыл бабайҙың Ғинуар улы 
Ап-аҡтан кейә тунын, 
“Иң көслөм – баш балам”, - тип 
Ярата бабай улын. 

Көслөлөктә Ферале лә 
Оҡшаған ағаһына, 
Һыуытып ебәрһә төнөн, 
Шарт итеп ағас һына. 

Март исемле һылыу ҡыҙы 
Килтерә беҙгә яҙҙы, 
Саҡ ҡына илаҡ булһа ла, 
Ҡояшлы ул, бик наҙлы. 

Апрель ҡыҙы әй көләкәс, 
Селтер ҙә селтер көлә, 
Гөрләүектәре йүгерә, 
Һайрашып ҡоштар килә. 

Май ҡыҙы, ямғырҙа бейеп, 
Һибә ергә гөл-үлән. 
Себештәрен, бәпкәләрен 
Тотмаҡ була төйлөгән. 

Сибәркәй ҡыҙ, аһ, Июнь: 
“Һөйөн, дуҫым, - ти, - һөйөн, 
Ҡоштар туҡтамайса һайрай 
Көнөн-төнөн үҙ көйөн!” 

Өләшә еләк-емешен – 
Июль ҡыҙы ла йомарт, 
Сәскәләрен дә тарата, 
Бер кемде үтмәй урап. 

Йыл бабайҙың Август ҡыҙы 
Ул инде әсәй булған: 
Икмәге телде йоторлоҡ, 
Ҡырҙарҙа иген уңған. 

Ҡыуандыра һәммәбеҙҙе 
Аҡыллы ул – Сентябрь, 
Мәктәптәргә ашығабыҙ, 
Ашығабыҙ бөтәбеҙ! 

Баҫыуҙар ҙа тынып ҡалған, 
Япраҡ ҡоя ағастар. 
Октябрь ул – ҡырыҫ егет, 
Яуа ямғыр, яуа ҡар. 

Ноябрь улы бабайҙың – 
Спортсы, вәт сыныҡҡан, 
Ҡурҡып тормай бурандарҙан, 
Ҡурҡып тормай һыуыҡтан. 

Декабрь исемле егет 
Елкалар йөрөй биҙәп: 
- Ҡотло булһын Яңы йыл! – ти, - Байрам килһен тиҙерәк! 

Йыл бабайҙың балалары 
Етеҙ, тырыш, уңғандар. 
Аталарын тыңлап ҡына 
Татыу йәшәй туғандар. 
(Факиһа Туғыҙбаева)



